
	స్రగ్ధర.	
మొరయ న్మండూకపంక్తుల్ మును రెసఁగ నహంబుల్ [1]తమిస్రాసమత్వా

దరణంబుం బొంద సింధూత్కరము జలనిధిం దార్కొనన్ జాజిపూచ

ప్పరము ల్భోగుల్ నుతింపం బరిపరిగతులం [2]బర్వపున్ గ్రాఁజపూవుల్

దొరఁగింపం బుప్పొడుల్ బంధుర మగుచు నిలం దోఁచె వర్షర్తు వందున్.

	సీ.	
పెనుఁబాము వ్రేలఁగట్టినరీతిఁ గురిసెఁ గుంభద్రోణమగువృష్టిఁ బలుమొగుళ్లు

చను జారసంకేతనమునకుఁ బాంసులరేయిఁ జినుకు పంక ముఱుము చీఁక టనక

పుక్కిటిబంటి యౌ పొలపువెల్లికి నోర్చి మెలఁగఁజొచ్చిరి హాలికులు ప్రియమున

నాతపాకాంక్షమై నడవిలోపల గూడువడి మూకలై యుండె బలుమృగములు

నట్టి వర్షాగమంబున నసురభర్త, విజయయాత్రాసమారంభవృత్తి వదలి

సంకుమదమార్గమదలిప్తచతురయువతి, కుచపరీరంభశాలియై కుతుక మొందె.

	క.	
పాపాంధకార మణఁచి ప్ర, దీపించు ప్రబోధచంద్రుతెలివియు పోలెం

జూపట్టె జలదసమయ, వ్యాపదఁ గడ కొత్తి శారదాగమ మంతన్.

	సీ.	
తెలుమొగల్? చిలుకముక్కులఁబోలె [3]భంగభంగములయ్యె మువ్వన్నెగనపవిల్లు

తాండవక్రీడ ముక్తాశశి సోగకాసియ యూడ్చె శిఖి వనశ్రేణియందుఁ

గ్రేంకారశబ్దంబు లంకురించె మరాళజాతికిఁ గమలకాసారవారి

సప్తచ్ఛదక్షీరసౌరభం బై పర్వె గజకపోలముల వెక్కసపుమదము

పుట్టఁ [4]గోరాడె నాఁబోతు పొట్టకఱ్ఱ, లవిసె సస్యంబునకు నింకె నసలు నిసుక

వెరిఁగె నేఱుల ధౌతముకురసమాన, కాంతిఁ దిలకించెఁ బూర్ణరాకావిధుండు.

	క.	
ఏలాలవంగతక్కో, [5]లాలీజాతీఫలప్రియంభావుకగం

ధాలీఢశిశిరమారుత, బాలక్రీడలు చెలంగెఁ బర్వతభూమిన్.

	గీ.	
వేఁడియు మాంద్యమును లేక వెలుఁగుఱేఁడు, పసిగలోఁ గొను ధరఁగల్గురసములెల్లఁ

గ్రూరుఁడును శాంతుఁడును గాక కువలయేశుఁ, డవనిజనములచేఁ గప్ప మందినట్లు.

ప్రహ్లాదుఁడు స్వర్గముపై దాడి వెడలుట

	గీ.	
అంకురించె మహోత్సాహ మవనిపతుల

డెందముల శత్రువిజయంబు నొందుకొఱకుఁ

బ్రజ్వలించు కృశానుపైఁ బ్రబలు నిబిడ

కీలయును బోలె దేజోవిశాల మగుచు.

	↑ తమిహ్రాసమ

	↑ పర్వపుంగ్రాజి (పరువముగల గ్రాఁజచెట్టు)

	↑ ఖండఖండము

	↑ గోడాడె

	↑ లాలితజాతీఫల

		 ఈ పేజీలో చివరి మార్పు 16 మార్చి 2021న 02:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

